
DIE SUID-AFRIKAANSE BLANKE JEUG IN
DIE TWEEDE VRYHEIDSOORLOG

Mnr J.A. Visser*

This article is a detailed description of the lives of white Youths during the Second War of
Independence in South Africa. The plight of children confined in concentration camps all over
the country, the high death rate due to malnutrition and the outbreak of disease in the camps are
analysed and the attention is focussed on the allarming fact that whereas 6189 burghers died
during this war, a total of 27, 927 men, women and children died in concentration camps during
the same period. It can thus safely be said that it was much safer at the front than in a concentra-

tion camp.

Examples of extraordinary valour by young children were numerous during this war and some of

these are related in the article.

Kinders in konsentrasiekampe

Die Tweede Vryheidsoorlog het baie langer ge-
duur as wat Engeland verwag het. 'n Oorlog wat
slegs drie maande sou duur het twee jaar en
sewe maande geneem om tot 'n einde te kom.
Toe die oorlog teen die einde van 1899 nog nie
beéindig is nie, was dit duidelik dat verskeie van
die Britse bevelvoerders daarop uit was om die
bepalings van die Konvensie van Den Haag ten
opsigte van die nie-vegtendes te verontagsaam
en het hulle oorgegaan om 'n beleid van
brandstigting en verwoesting te volg. So was
daar aan die einde van 1899 en die begin van
1900 reeds 18 huise in die distrik van
Jacobsdal, in die Vrystaat, gedeeltelik verbrand
of in puin gelé.’

Die persone wat die meeste onder hierdie ver-
woestingswerk van die Engelse gely het, was
nie die vegtende burgers nie, maar die vrouens,
kinders en grysaards. Deur die huise af te brand
is die vrouens, kinders en grysaards sonder
voedsel of deksel op die plase agtergelaat en
die Britse soldate het hulle nie daaroor bekom-
mer of hulle van ellende en honger sou omkom
nie.?

Vrouens en kinders wat by die afgebrande
plaashuise agtergelaat is, moes hulle toeviug tot
hulle bure neem wat in sommige gevalle in net
so 'n haglike toestand verkeer het. Bejaardes
wat vir krygsdiens ongeskik en in sommige ge-
valle siek was, is as krygsgevangenes wegge-

voer. Daar het selfs gevalle voorgekom waar nie
net die plaashuis afgebrand is nie maar waar al
die voedsel gekonfiskeer of net vernietig is
sodat daar niks oorgebly het waarvan die agter-
gelate vrouens en kinders kon lewe nie. Die
Britse opperbevel het gereken dat om die voed-
sel van die vrouens en kinders weg te neem, die
boere gedwing sou word om oor te gee. Meer
en meer gesinne is van hul bestaansmoontlik-
hede beroof en het na hul huise in die dorpe of
huise van vriende in die dorpe gegaan. Hierdie
vrouens en kinders het egter nie soos die Britse
opperbevel skynbaar gehoop het na die boere-
kommando's in die veld gegaan om hulle mans
te smeek om die stryd te staak nie. Die enigste
uitwerking wat dit op hulle gehad het was 'n
gevoel van verbittering teenoor die Engelse en
hul is met vuriger vaderlandsliefde besiel.®

Toe die vernietiging en verwoesting van eien-
dom nie baat nie, het Lord Roberts op 19 Junie
1900 'n verklaring uitgereik waardeur vrouens
en kinders van vegtende burgers vir onderhoud
na die boerekommando's gestuur sou word. Om
sy saak te regverdig het hy aangevoer dat ge-
brek aan lewensmiddele hom daartoe dwing. Sy
optrede om weerlose vrouens en kinders in die
gevaarsfeer te bring was net om te probeer om
met al die middels tot sy beskikking die oorlog
so spoedig moontlik tot 'n einde te bring. Voor

Afgebrande kerk te Ventersburg in die Oranje-Vrystaat

die einde van Augustus 1900 was daar reeds
meer as 'n duisend vrouens met hul kinders op
die nekke van die vegtende boere afgelaai.
Hierdie vrouens en kinders is in oop bees- en
steenkooltrokke vervoer en die foltering wat
hulle moes deurmaak, was onbeskryflik. In die
tussentyd het die Transvaalse Regering en
President Steyn te Nelspruit met mekaar be-
raadslaag oor wat om met die vrouens en hul
kinders, wat nou na die gevegslinies verplaas
gaan word, gedoen moes word. Na deeglike
oorweging is besluit om twee stoombote in Dela-
goabaai te huur om die vrouens en kinders na
Europa te stuur. Toe Lord Roberts van hierdie
plan verneem, het hy van sy plan afgesien
omdat hy besef het dat dit die Britse oorlogs-
poging sou bemoeilik en omdat die honderde
boerevrouens en kinders wat na Europa sou
gaan nie net die simpatie van die Europese vol-
kere sou verkry nie maar dat weifelende rege-
rings dit moeilik sou vind om hul neutraliteit te
bewaar.*

Die Britse opperbevelhebber het nuwe planne
beraam om deur middel van druk op vroue en
kinders die moraal van die vegtende burgers te
probeer breek en om sodoende die oorlog gou
tot 'n einde te bring. Die Britse militére owerheid
in Suid-Afrika het besluit om alle vrouens en
kinders van vegtende boere in konsentrasie-

Kenx ve VenTERSBURG ooot Bairscus vROEPRN veRsaA

kampe saam te trek. As vernaamste rede vir die
stigting van konsentrasiekampe is aangegee die
vernietiging van alle voorrade en vee en die
verbranding van huise ten einde die boere tot
oorgawe te dwing. Die vegtende boere sou dan
nie meer voorrade op die plase, waar die
vrouens die boerdery voortgesit het, kon kry nie.
Nog 'n rede wat aangevoer is, was dat die
vrouens op die plase as spioene vir die boere-
kommando's opgetree het en om die rede ver-
wyder moes word.?

Teen September 1900 is oorgegaan tot die stig-
ting van konsentrasiekampe wat op die Weyler-
metode geskoei was. Dit was die metode wat
die Spaanse generaal, Weyler, gevolg het om
die Kubaanse opstand teen Spanje in 1895 te
onderdruk. Weyler se metode het daaruit be-
staan om loopgrawe, doringdraadheinings en
blokhuise oor die smal dele van die eiland te
bou. Op hierdie wyse het hy volkome beheer oor
die dorpe gekry en het hy begin om die land
stelselmatig te verwoes deur die opstandelinge
uit te honger en tot oorgawe te dwing.®

Nadat die boerewonings op die plase afge-
brand is, is die nie-vegtendes wat uit vroue,
kinders en grysaards bestaan het na die dorpe
geneem en in konsentrasiekampe geplaas. Die
toestande in die konsentrasickampe was so
swak dat duisende mense, veral kinders, hier
gesterf het. In die konsentrasiekampe was daar
tonele wat die beskaafde wéreld met afsku ver-
vul het en die stelsel is allerweé verdoem.’

Die kampe wat tot Augustus 1900 opgerig is, is
dan ook met reg "Refugee"-kampe genoem
want dit het uitsluitlik gedien as beskerming vir
"hendsoppers" en verraaierfamilies. Boge-

Vrouens en kinders is op oop trokke vervoer

noemde kampe was nie bedoel om huisvesting
te bied aan families van burgers wat hulle land
getrou bly dien het en wie se huise afgebrand is
nie. Sedert September 1900 is families van veg-
tende burgers krygsgevangene geneem en na
verskillende “Refugee’-kampe geneem sodat
die kampe hul karakter verloor het aangesien
daar nou nie net “refugees” hier gehuisves is
nie, maar die inwoners het ook uit vroue en
kinders wat daarheen gedwing is, bestaan.
Boerehuise op die plase is met geweld binnege-
dring, na willekeur gestroop, terwyl die diere op
die werf voor die voet afgemaak is. Aan die
vroue is 'n kort tydjie gegee om 'n paar kle-
dingstukke en beddegoed uit die huis te neem
voor dit in vlamme opgegaan het. Die Engelse
troepe het hul weinig aan siekes en invalides
gesteur.®

Van die vrouens en kinders is toegelaat om in
hul eie tentwaens na die kampe vervoer te word
maar die meeste is op oop waens en trollies
vervoer en hulle moes die natuurelemente van
koue gedurende die winter en hitte, reén en hael
gedurende die somer, trotseer. Die kinders het
die swaarste gekry. In gevalle waar daar nie
vervoer beskikbaar was nie, moes die vrouens
en kinders te voet loop en is hul te perd aange-
jaag deur soldate of selfs naturelle en kleurlinge.
Verder was daar die families wat per trein na hul
bestemmings gestuur is of wat van een kamp na
'n ander verskuif is. Laasgenoemde gevalle is
hoofsaaklik in oop trokke vervoer. Die ontbe-
rings wat die vrouens en kinders op die oop
trokke moes verduur, is onbeskryflik want dit
was nie net die koue of hitte, dors en honc er nie,
maar daar was ook geen privaat geriewe nie °

Omtrent die vervoer per oop trokke skrywe Emily

Hobhouse na die oorlog as volg: “Fearing the
result upon sick and famished people of the
rough military organization, | had begged to be
allowed to supervise this removal. | was refused
and my worst fears were realized. The people,
most of whom were unfit to travel, were sent to a
marsh in Natal like Merebank, or carried infec-
tion to a healthy camp like Howick. Preparation
for them was inadequate and they were ex-
posed to poignant sufferings on the journey.
Many cultivated women whom | have met, have
told me that they feel unable ever to let their
thoughts dwell for an instant upon the horrors of
those enforced and cruel journeys, locked into
crowded trucks and not allowed to leave them
for any purpose whatsoever.""°

Konsentrasiekampe is op die volgende plekke
opgerig:

Transvaal Oranje-Vrystaat
Balmoral Aliwal-Noord
Barberton Bethulie
Belfast Bloemfontein
Heidelberg Brandfort
Irene Harrismith
Johannesburg Heilbron
Klerksdorp Kroonstad
Krugersdorp Norvalspont
Meintjeskop Oranjeriver
Middelburg Springfontein
Nylstroom Reitz
Pietersburg Vredefortweg
Potchefstroom Winburg
Standerton

Vereeniging

Volksrust

(Foto: Nasi;

Konserrtraskamp te Barberton

Natal Kaapkolonie
Colenso Kimberley
Eshowe Mafeking
Howick Port Elizabeth
Jacobs Vryburg"'
Ladysmith

Merebank

Pietermaritzburg

Een van die hoofgebreke van die konsentrasie-
kampe was 'n gebrek aan huisvesting. Daagliks
het daar 'n groot hoeveelheid vrouens en Kkin-
ders opgedaag sonder dat daar die nodige
huisvesting vir hulle beskikbaar was. Hulle moes
soms vir twee dae en nagte onder die blote
hemel deurbring voordat huisvesting verskaf is.
Die huisvesting in die konsentrasiekampe was
ondoeltreffend, onvoldoende en het veel te
wense oorgelaat. Die konsentrasiekampe was
oorbevolk en tot 20 persone is saamgehok in
tente wat net geskik was vir 4 of 5 persone. Die
oorvol tente was vrugbare teelaarde vir siekte-
kieme veral van aansteeklike siektes met die
gevolg dat dit nie net die siektes vererger het nie
maar dit veroorsaak het."

Op die hoéveld het die koue wintermaande sy tol
geéis. Nie alleen is die tente deur die wind in
flarde geskeur nie maar die koue het baie le-
wens geéis waar die kinders op die grond son-
der matrasse en baie min komberse moes slaap.
'n Persentasie van die kampbewoners waar-
onder selfs verwagtende moeders was, moes op
die grond slaap. Mej Hobhouse het so ver ge-
gaan om aan te bied om matrasse te maak in-

dien die strooi deur die militére owerheid aan
haar verskaf word. Selfs dit kon nie eers in 'n
geringe hoeveelheid verskaf word nie. Toe-
stande is verder vererger deurdat die terrein
waar sommige van die kampe opgerig is, hope-
loos ondoeltreffend was. By Standerton was die
kamp aan die oewers van die Vaalrivier opgerig.
Gedurende die winter was dit bitterkoud terwyl
dit in somermaande modderig en nat was. Die
Dameskomitee wat die konsentrasiekampe be-
soek het, het dan ook aanbeveel dat verskeie
kampe in Transvaal en die Vrystaat verskuif
moes word. Die terrein van die Merebankkamp
in Natal is ten sterkste afgekeur. Die kamp was
aan die voet van 'n lae koppie geleé en water het
gedurig uit die koppie tot in die kamp deurge-
syfer. Aan die Durbankant van die kamp was
daar 'n moeras wat na die kamp gedreineer het.
Die terrein was so nat dat grafte nouliks dieper
as vier en 'n half voet gegrawe kon word, voor-
dat water daarin uitgeborrel het.'

Die vernaamste rede vir die hoé sterfte- en siek-
tesyfer was die onvoorbereidheid en haastige
optrede van die militére owerhede met die oprig-
ting van kampe. Daar was vooraf geen beplan-
ning gemaak nie met die gevolg dat daar 'n

groot gebrek aan lewensnoodsaaklike voorrade,
huisvesting, mediese dienste, ensovoorts ont-
staan het. Daar was geen behoorlike voorsie-
ning vir voeding, hospitaalakkommodasie, ver-
pleegsters, dokters en die versorging van siekes
gemaak nie, al die konsentrasiekampe is hals-
oorkop deur die land opgerig.™

Lord Kitchener was die persoon wat die kampe
van militére tot siviele beheer oorgeskakel het.
Die militére offisiere sou voortaan net vir die uit-
wendige verdediging van die kamp verantwoor-
delik wees en aan die superintendente alle
moontlike hulp verleen. Met die organisasie van
die kampe was daar 'n groot skroef los want
tente was onverkrygbaar; voedselvoorsiening
swak, onvoldoende en baie vertraag; materiaal
vir noodsaaklike geboue was soms vir maande
onverkrygbaar; noodsaaklike geboue soos la-
trines vir mans, vroue en kinders was uiters be-
perk en primitiewe skerms is vir die doel aange-
wend; doodskiste is uit planke van seepkissies
en melkkassies gemaak; daar was geen bad-
dens, badkamers, washuise, beddens, tafels,
ensovoorts nie en die kampe was oorbevolk.'s

Die weersinswekkende metodes soos die in-

Konsentrasiekamp te Klerksdorp
(Foto: Naslonale Kultuurhistorlese en Opelugmuseum)

kamping van vroue en kinders in kampe het
mettertyd verset en vernedering van vroue te-
weeggebring en 'n sterk anti-Britse gevoel by
hulle veroorsaak. Die strafmaatreéls teen vroue
in die kampe toegepas soos die uitreiking van
halwe rantsoene en intronking, het die boere-
trots gekrenk maar dit kon nie die boerekarakter
vernietig nie. Dat strafmaatreéls in sommige ge-
valle noodsaaklik was, is begryplik maar dat dit
soms oordryf is, val nie te betwyfel nie."®

Een van die aangeleenthede waaroor daar die
meeste in die konsentrasiekampe gekla is, was
die voorsiening van voedsel aan die gevange
burgerfamilies. By die toekenning van rantsoene
is daar vir die Transvaal sowel as die Vrystaat
tussen twee groepe persone onderskei naamlik
“bona fide refugees, who have come in for pro-
tection from Boers" (Transvaal) en “Refugees”
(Vrystaat) aan die een kant en "“all other classes
of refugees” (Transvaal) of "undesirables" (Vry-
staat) aan die ander kant. Die persone wat op
die hoér rantsoenskaal geplaas is, was bekend
as die A-skaal, die sogenaamde “bone fide refu-
gees, who have come in for protection from
Boers" (Transvaal), en "Refugees” (Vrystaat), het
bestaan uit huisgesinne van wie die manlike
hoofde "hendsoppers" of verraaiers was. Die

laer rantsoenskaal, bekend as die B-skaal het
bestaan uit die huisgesinne wie se mans getrou
gebly het aan land en volk en voortgeveg het.
Deur die verminderde rantsoene (B-skaal) is die
huisgesinne gestraf vir die pligsgetrouheid en
wetsgehoorsaamheid van hul mans."”

Die Transvaalse rantsoenskaal het uit die vol-
gende bestaan:

“Refugees” (A-skaal per week)

7 Ib meelblom of boermeel

1 Ib vleis twee keer per week

4 onse sout

6 onse koffie

12 onse suiker

“Undesirables” (B-skaal per week)
7 |b meel

Geen vleis

4 onse sout

4 onse koffie

8 onse suiker

Kinders onder twaalf jaar per week
33} Ib meelblom of boermeel

} Ib vleis twee keer per week

2 onse sout

3 onse koffie

12 onse suiker

Lt LT

Kampbewoners ontvang hulle rantsoene van die kommissariaat. Merebankkamp April 1902

(Foto: Nasionale Kultuurhistoriese en Opelugmuseum)

B-skaal per week

3% Ib meelblom of boermeel

Geen vileis

2 onse sout

2 onse koffie

8 onse suiker'®

Die Vrystaatse rantsoenskaal het uit die vol-
gende bestaan:

“Refugees” (A-skaal per dag)

5 Ib vars vieis

3 Ib meel, rys, gestampte mielies of ertappels
1% ons koffie

3 onse suiker

1 ons sout

vz blik gekondenseerde melk
“Undesirables” (B-skaal per dag)
3 Ib vars vleis

3 Ib meel, rys of gestampte mielies
3 ons koffie

1 ons suiker

1 ons sout

15 blik gekondenseerde melk'®

Uit die bogenoemde rantsoenskale is dit duide-
lik dat daar nie noodsaaklike voedsels soos
groente, vrugte of vars melk verskaf is nie. Die
Engelse militére owerheid het gereken dat die
dinge wat nie deur hulle verskaf word nie, deur
die kampbewoners self by die kampwinkels aan-
gekoop kon word. Wat betref die “bona fide refu-
gees, who have come in for protection from
Boers", kon bogenoemde standpunt nog aan-
vaar word omdat dit mense was wat deur die
militére instansies vergoed is vir al hul goedere
wat opgekommandeer is en verder het hulle al-
lerlei werkies teen vergoeding in die kampe ver-
rig — hulle het dus oor geld beskik om sekere
lewensbehoeftes aan te koop. Die mense wat
baie swaar gekry het was die “undesirables” of
“all other classes" wat by hul gevangeneming
van byna al hul aardse besittings ontroof is en
ook geen verdienste in die kampe ontvang het
nie. Onder hierdie tweede groep het die oor-
grote meerderheid van kampbewoners geres-
sorteer. As voedsel om een of ander rede nie
betyds afgelewer is nie, het hierdie mense
hongersnood in die oé gestaar.®®

Daar het baie klagtes oor die voedselrantsoene
bestaan maar in weerwil van al die rapporte van
geneeshere, bevindings van besoeksters, toe-
sprake van vooraanstaande persone en talle
ander getuienisse, het die Britse owerheid vol-
staan dat die rantsoene voldoende was en ook
beweer dat die voedsel presies dieselfde was as
die wat aan die Britse troepe verskaf is. Dit was
wel waar in soverre dit persone betref wat die A-

rantsoenskaal ontvang het nl. die "hendsopper-
families”, maar dit was ver van die waarheid wat
die persone betref wat die B-rantsoenskaal ont-
vang het nl. die “undesirables” of “all other
classes” wat op die sogenaamde “halwe"-
rantsoenskaal geplaas is.*'

Dit was duidelik dat die oorgrote meerderheid
van die vrouens en veral kinders van die verskil-
lende kampe, deur die plasing op die “halwe"-
rantsoenskaal, doelbewus deur die militére
owerhede verhonger is. Om dit te bewys skrywe
die joernalis, W.T. Stead, in verband met die
aangeleentheid: "But let us assume that the full
ration represented the irreducible minimum
upon which the Government would feed its pri-
soners of war. It is then deliberately determined,
apparently upon the authority of Lord Kitchener
and with the sanction of Mr Brodrick, to subject
the women and children whose husbands and
fathers were still obeying the orders of their Go-
vernment, in defending their country against the
invader, to a policy of systematic starvation. To a
woman whose husband was on commando, to
the helpless child of a man who had not yet laid
down his arms, the decree went forth that they
should be deprived of one half of the rations
necessary for their proper sustenance. Starva-
tion was thus deliberately employed as an en-
gine of torture in order, by the suffering inflicted
upon their women and children, to induce their
men-folk to desert the ranks, and for pity’s sake
to sacrifice the cause of their country. We could
neither kill, wound, nor capture the burghers
who were still in the field. But we could catch
their helpless children. Having caught them we
could pen them in our substitute for the Spanish
Inquisition, the Prison Camps. Instead of stretch-
ing them upon the rack, using the thumb-screw,
or applying the red-hot iron to the soles of their
feet, we achieve the same result by inflicting the
refined and horrible torture of slow starvation.
Under this peine forte et dure the children sick-
ened, pined away to living skeletons, and then
happily were released by death from their suffer-
ings. Every one of these children who so died as
the result of the cutting down of rations by half, in
order to bring pressure to bear upon their rela-
tives in the field, was as deliberately murdered
as were any of the Irish babies whom General
Carey spitted in the campaign against the rene-
gade traitors of Munster. The prison camp itself
may not have originally been intended as a
place of torture or as a means of putting pres-
sure upon the burghers; but the half-ration sys-
tem stands revealed, naked and unshamed, as
a deliberate act of state policy employed for the

purpose of compelling the surrender of foes
whom we were unable to overcome in the field ?

Daar het so baie klagtes ingekom oor die onvol-
doende voedsel van die halwe-rantsoene dat
daar op 27 Februarie 1901 instruksies uitgereik
is waarvolgens al die kampinwoners op die “A"-
skaal geplaas is. Dit het 'n tyd geneem voor dit
in al die kampe ingevoer is en voortaan is die
“B"-skaal slegs as strafmaatreéls vir weerspan-
nige vroue gebruik.?

Daar het ook baie klagtes ontstaan oor die ge-
halte van vleis wat as rantsoene uitgereik is. Die
vleis was ontsettend maer en dit het by verskeie
geleenthede gebeur dat die vleis afgekeur is
omdat dit ongeskik was vir menslike gebruik.
Daar was nie weivelde vir die diere nie met die
gevolg dat baie diere soos skape en beeste so
maer was dat dit nie geslag kon word nie. By die
meeste slagpale en slaghuise was die toestande
baie onhigiénies sodat daar onsuiwerhede in die
vleis voorgekom het. Toe al die maer diere op-
geslag is, is die toevlug tot blikkiesvleis (corned
beef) geneem. Dit het spoedig geblyk dat die
kampinwoners teensinnig was om die blikkies-
vleis te eet en dat dit ook veral vir kinders, onge-
sond was om te eet. Daar is toe getrag om be-
vrore vleis te voorsien. Die bevrore vleis kon
egter nie altyd voorsien word nie en daar was
ook nie die nodige bergingsfasiliteite in die
kampe nie met die gevolg dat daar soms nog op
buitgemaakte veestapels en blikkiesvleis terug-
geval moes word. Die gereelde verskaffing van
goeie vleis het die gesondheidstoestande in die
kampe bevorder wat duidelik in die afname van
die sterftesyfer waarneembaar was.?

Dit was nie net die vleis wat van swak gehalte
was nie, maar ook die meel, suiker en koffie. In
baie gevalle was die bogenoemde artikels on-
bruikbaar. Dit was opvallend dat kinders sowel
as volwassenes dieselfde voedsel ontvang het,
daar was geen spesiale voedsel vir kinders
voorsien nie. Die rantsoenskale het geen voor-
siening vir vars melk gemaak nie maar alleen vir
blikkiesmelk wat in sulke klein hoeveelhede
voorsien is, byvoorbeeld % blikkie per dag (Vry-
staatse kampe), dat dit heeltemal onvoldoende
was.®

Dit is vanselfsprekend dat kindertjies nie kon
lewe van dieselfde voedselstowwe as volwas-
senes of soldate nie. Die swak voedsel het diar-
ree (buikloop) veroorsaak en as gevolg van die
tekort aan sekere voedingstowwe in hul dieet het
hulle uitgeteer en hul weerstandvermoé teen

siektes het afgeneem. Moeders was verplig om
hul babas vroeg te speen omdat hulle weens
veelvuldige ontberings nie kon volhou om hulle
te voed nie en dit was noodsaaklik dat 'n ruim
voorsiening van melk aan die babas gemaak
moes word wat nie geskied het nie. Die Britse
owerhede het hulle egter nie verknies oor die
haglike toestande waarin kindertjies verkeer het
nie. Dit sou mense soos Emily Hobhouse, en die
gade van die Militére Goewerneur, Maxwell Ken-
dal Franks en die Dameskomitee se onthullings
wees wat die Britse regering onder die besef
sou bring dat die konsentrasiekampe, sover dit
dié kindertjies betref, niks anders as “moord-
kampe" was nie.®

Die Dameskomitee het die abnormale hoé sterf-
tesyfer van kinders onder 5 jaar toegeskrywe
aan onvoldoende voedselvoorsiening en gesé:
“Whereever a community of little children is
found who have to be fed without fresh milk,
fresh vegetables, or eggs, a high death-rate will
follow as certainly as night will follow day." Nadat
hulle die kampe besoek het, het hulle 'n revolu-
sionére verandering in die bestaande rant-
soenskale aanbeveel. Die nuwe rantsoenskale
was van so 'n aard dat die hoeveelheid sowel as
die voedingswaarde wat die skaal inhou 'n ge-
sonde gestel kon opbou en 'n weerstandvermoé
teen siektes kon ontwikkel. Van besondere be-
lang was die rantsoenskaal wat vir kleuters
onder 3 jaar aanbeveel is naamlik 2 bottels melk
per dag, % Ib hawermout en 3 |b stroop per week
asook % Ib seep per week.?

Die Britse regering het besef dat iets gedoen
moes word om die sterftesyfer onder kinders in
die kampe omlaag te dwing anders sou die
goeie naam van Groot-Brittanje daarmee heen
wees. Die Britse regering het 'n komitee, be-
staande uit mediese deskundiges in Transvaal,
benoem om die hele aangeleentheid van
rantsoenskale te ondersoek en om 'n nuwe op te
stel. Die komitee het nie slegs die aanbevelings
van die Dameskomitee in ag geneem nie, maar
die kampdokters ook in die saak geken. Op 13
Januarie 1902 het die nuwe weeklikse
rantsoenskale in werking getree en het soos volg
daar uitgesien:

Kinders onder 2 jaar — Per week

14 kwarte melk

2% Ib meelblom of boermeel

6 onse suiker

6 onse stroop

6 onse botter

2 onse sout

8 onse seep

Soep en groente soos deur die matrone toege-
ken.

Kinders oor 2 jaar maar onder 5 jaar— Per week
14 Kwarte melk

6 onse stroop

3% Ib meelblom, boer- of hawermeel
6 onse suiker

2 onse botter

2 onse sout

8 onse seep

2 Ib vleis en soep

Volwassenes — Per week

7 Ib Meelblom of boermeel

12 onse suiker

7 onse koffie

4 b vleis

4 onse sout

1 Blik melk

8 onse seep

1 Ib gestampte mielies, rys of bone
24 onse groente®

Die voedselrantsoene het eers gedurende die
laaste paar maande van die bestaan van die
konsentrasiekampe in werking getree en was nie
gedoen uit medelye met die boere nie, maar ter
beskerming van die goeie naam van Groot-Brit-
tanje. Wanneer daar gepraat word van konsen-
trasiekampe word outomaties gedink aan hon-
gerkampe, die duisende kindertjies wat gesterf
het, swak voedsel soos Bully Beef of uiters maer
vleis, swart koffie, slegte meel, swak suiker,
geen konfyt, botter of stroop, 'n plek waar
vrouens en kinders van vegtende burgers nie
eens 'n volle rantsoen maar 'n halwe rantsoen
ontvang het ten einde hulle medelydende mans
oor te haal om te "hendsop" of verraaiers van hul
land te word.?®

Nog 'n rede vir die hoé sterftesyfer onder kinders
was die swak sanitasie. Dit was nie net swak nie
maar ook ondoeltreffend, onvoldoende en onhi-
giénies. By sommige kampe was dit feitlik on-
moontlik om privaatplekke te besoek want die
stank was so verskriklik dat dit nie moontlik was
om daar naby te kom nie. Daar was hopeloos te
min latrines vir die aantal inwoners. Daar was
ook nie voorsiening vir kinderlatrines gemaak nie
met die gevolg dat hulle nie die latrines kon
gebruik nie. Namate meer vrouens en kinders na
die konsentrasiekampe gebring is, het die la-
trine-akkomodasie swakker geword omdat die
uitbreiding van latrines nie tred gehou het met
die snelle toename van die kampbevolking nie.
Omdat daar onvoldoende latrines was, het die
kampbewoners gebruik gemaak van slote, die
walle van riviere en spruite.®

Die volgende het verder bygedra tot die toe-
name van siektes en sterftes veral onder kinders
nl vuilis wat uit die tente gevee is, het in hopies
bly I1& en is nie dadelik verwyder nie; watervoor-
siening was swak sodat mense nog hulself nog
hul klere kon was; wasplekke in die kampe was
onvoldoende; drinkwater was besmet; die oprig-
ting van krematoriums naby kampe om dooie
diere te verbrand het nie net 'n onaangename
reuk veroorsaak nie maar was ongesond. In so-
verre dit die higiéniese aangeleenthede betref
was die konsentrasiekampe feitlik vir byna die
volle tydperk van die bestaan daarvan, swak en
ondoeltreffend ingerig en niks anders as broei-
plekke van siektekieme wat die oorsaak was van
die dood van duisende kindertjies,*

Die Britse militére owerhede het hulle aanvanklik
min bekommer oor die gesondheid van die
vrouens, grysaards, kinders en suigelinge. Daar
was geen mediese geriewe in die kampe aange-
bring nie en die vroegste behandeling het uit
“medical comforts" bestaan wat uit voedsame
produkte soos bv melk bestaan het, en ander
gebruiksmiddele soos seep en kerse ingesluit
het. Dit was dus eintlik middele wat aan al die
kampbewoners verskaf moes gewees het. Dit
het dus beteken dat die kampbewoners eers
pasiénte moes word voordat hulle van die es-
sensiéle voedselstowwe en middele voorsien is.
In die konsentrasiekampe, in albei republieke,
was daar te min mediese personeel, onvol-
doende hospitaalakkomodasie, ondoeltreffende
en primitiewe apparaat. Die onhigiéniese toe-
stande wat daar in die kampe geheers het, was
bevorderlik vir die verspreiding van siektes en
die uitbreek van epidemies.*

Die werk van medici en verpleegsters is bemoei-
lik deur die afkerigheid of vrees wat die boervrou
en kind vir hospitale en geneeshere gehad het.
Die oorsake is maklik te verklaar daar die
Engelssprekende en Engelsgesinde genees-
here en verpleegsters nie die vertroue van die
boervrouens en kinders geniet het nie. Sommige
van hulle het die vrouens en kinders, wat nie
Engels kon praat of verstaan nie, baie onsimpa-
tiek en vyandig behandel ®

'n Beskuldiging wat teen die moeders ingebring
is, was dat hulle nie bevoeg was om hul siek
kinders self te verpleeg nie en hulle verwaarloos
het. Hierdie aanklag kan as onwaar weerlé word
want alhoewel die moeders nie medies geskool
was nie, het hulle deur praktiese ervaring in 'n
selfonderhoudende gemeenskap nog voor die
ontstaan van die kampe getoon dat hulle in staat

was om hul eie gesinne te verpleeg. In die
kampe het hulle daarop aangedring om hul siek
kinders self te verpleeg omdat hul groot vertroue
in hul eie verpleegmetodes gehad het. Dit is ook
die vrouens ten laste gelé dat die Hollandse

medisynes (huisapteek) as geneesmiddels geen
waarde besit het nie en dat hulle aan allerlei rate
soos self die gebruik van groen verf as medi-
syne geglo het. Ook hierdie bewering was on-
waar omdat baie van die ou Hollandse medi-
synes wel waarde as geneesmiddels gehad
het.** Ramsey MacDonald het hom oor die hele
aangeleentheid as volg uitgelaat: “and all our
gossip about green paint as a medicine and the
general filth of the people is simply hypocritical
nonsense and ignorant slander. We have to face
this fact, which no one who knows the country
dare dispute, that the camps were a profound
mistake, that families on the veldt or in caves
fared better and suffered a lower mortality rate
than those in the camps, that the appalling mor-
tality of the camps lies at our doors (one of the
saddest things | have ever seen in my life was a
camp graveyard, with its crowded tiny crosses;
it looked like a nursery of crosses); that the
camps have created a fierce bitterness amongst
the women and the young generation; that when
every other memory of the war will have faded
away the nightmare shadow of the camps will
remain.®®

Die redes waarom die siektes in die konsentra-
siekampe nie doeltreffend bestry kon word nie.
was die volgende: die Britse owerheid het te min
opgeleide medici en verpleegsters aan die
kampe verskaf om al die siektegevalle te behan-
del; verpleegsters en geneeshere is benoem nie
as gevolg van hul bekwaamheid nie maar op
grond van hul lojaliteit jeens Engeland met die
gevolg dat hulle die pasiénte omsimpatiek be-
handel het en dit verklaar ook waarom die kamp-
bewoners 'n afkeer in die kamphospitale en per-
soneel gehad het; daar was nie doelmatige hos-
pitaalgeriewe verskaf nie; daar was geen voor-
siening gemaak vir die isolasie van persone wat
aan aansteeklike siektes gely het nie en die
Britse owerheid het niks gedoen om die oorsake
van die ontstaan van siektes te verwyder nie.%

Uit al die voorgaande toestande was dit net lo-
gies dat siektes soos witseerkeel, masels, skar-
lakenkoors en ingewandskoors hul verskyning
sou maak en dat die dodetal, veral onder kin-
ders, sou toeneem. In Mei 1901 was